
118  Moelain bermoesoe.

satoe toean tana besar di Albanie dan doeloe soeda mendjabat pangkat minister seperti Ali pacha dan selaennja begitoe ia telah menika pada satoe sultane *), hingga dengen begitoe ia mempoenjai senderan jang tegoe.

 „Ja, Reouf pacha," menjaoet Soleiman dengen swara angkoe. Itoe pacha ada saorang Moslim toelen, jang soedjoet betoel pada Allah, bentji pada bangsa kafir dan berichtiar sabole-boleh, soepaja karadja'an Toerki bisa ada sebagimana keada'an doeloe, koetika sekalian oetoesan dari Radja radja Europa soeda djadi gemeter, apabila iaorang dateng di Stamboel. Di itoe masa el Kor'an ada mendjadi wet negri, sekalian orang raja moesti berloetoet di pinggir, djika iaorang ketemoe pada Sultan. Reouf pacha ada bermaksoed melepasken Sultan dari tangannja bangsa kafir jang maoe rampas kekwasa'an serta kabesarannja Baginda. Bebrapa banjak orang besar, antara mana ada scheik ul Islam (kapala agama Islam, imam atawa moefti besar di Konstantinopel) dan. bebrapa poetra, anak anak orang besar telah bantoe pada Reouf pacha."

_______________

*). Sultane artinja poetri, soedara atawa anaknja Padisha. Permisoeri karadja'an Toerki ada diseboet KADINES. njonja moelia. Iboenja Sultan adalah SULTANE VALIDEH. Di antara orang orang prempoean kaoem Moslim di Toerki tjoema iboenja Sultan jang boleh berdjalan koeliling dengen tiada pake koedoengan moeka dan boleh berdjoempa pada sembarang orang lelaki boeat oeroes berbagi bagi perkara. Sringkali satoe Sultane valideh ada berkwasa di dalem oeroesan negri dan hal ini tiada selamanja ada baek.

